
Ụmịedemede  
Nchọcha a lebara anya na nkwado ụmụ nwaanyị  Igbo bi n’ime obodo maka nwulite akụnụba keọha na 
keakparamagwa na ndịda Ọwụwa Anyanwụ Naịjirịa. Mbụnuche nchọcha a bụ ịmata ụzọ a ga- esi kwado 
ụmụ nwaanyị  Igbo bi n’ime obodo maka izipụta uru ha bara n’nwulite akụnụba keọha na keakparamagwa. 
Ajụjụ nchọcha atọ ka e ji wee mee nchọcha a. Onye nchọcha gbasoro usoro nkọwa sọvee wee mee nchọcha 
ya. E ji usoro nhọrọ nha na usoro nhọrọ ebumnobi wee họpụta ụmụnwannyị ndị nkụzi Igbo iri anọ na ụmụ 
nwaanyị  ndị okenye iri na ise bi n’ime obodo maka nchọcha a. Ngwa e jiri mee nchọcha a bụ ajụjụ ọnụ na  
njụmaza bụ nke ihe e depụtara na ya dị iri abụọ na otu (21). Maka inyocha ngwa nchọcha, ndị nkụzi abụọ 
na ngalaba amụmamụ Igbo na otu onye nkụzi na-akụzi na ngalaba measurement na evaluation lebara anya 
na ya, bụ ndị si na ngalaba mahadum nke Naịjirịa Nsukka. Onye nchọcha lelere ịnọgide n‘ọnọdụ nke 
agbanweghị agbanwe site n‘iji usoro ntụcha data a na-akpọ Cronbach‘s Alpha na Bekee, ma e nwetara akara 
0.79. E jiri ntụcha mini, ndịpụ n‘izugbe,  tinyere nkọwa ndịna wee nweta ọsịsa nchọcha. Nchọcha e mere 
gosiri na uru ụmụ nwaanyị  bi n’ime obodo bara n’iwulite ezi akparamaagwa gụnyere ịkụziri ndị ọgbara 
ọhụrụ etu e si amụ na elekọta ezinaụlọ, inye ọzụzụ n’ọrụ ezinaụlọ, n’ọrụ nka, n’ịzụ aha, n’ọrụ ugbo, ugwu, 
nsọpụrụ na irube isi. Nchọpụta ọzọ gosiri na Ihe ndị na-adọghachị ụmụ nwaanyị  bi n’ime obodo azụ n’ 
iwulite akụnụba keọha na ezi akparamaagwa gụnyere nleda anya, ịkpa oke na mkpagbu, enweghị akụnụba, 
agụghị akwụkwọ, enweghị nkwado, nleghere anya na enweghị mmasị.  Nchọcha gosikwara na ụdị nkwado 
e kwesiri inye ụmụ nwaanyị  bi n’ime obodo maka iwulite akụnụba keọha gụnyere agụmakwụkwọ n’efu 
tinyere akwụkwọ ndị okenye, isonye n’otu ụmụ nwaanyị  na ndọrọndọrọ ọchịchị, inwe nkwado n’ọrụ ugbo 
tinyere ọrụ aka/nka dị icheiche. Onye nchọcha tụtara alo ụzọ a ga- esi akwado ụmụ nwaanyị  bi n’ime obodo 
maka  ịkwụdosike n’iwulite akụnụba keọha  na ezi akparamagwa bido n’ ezinaụlọ ruo n’ọha obodo.  
  

Ọkpụrụkpụ okwu: Ụmụ nwaanyị  bi n’ime obodo, nkwado, nwulite, akụnụba keọha, akparamagwa.  

  

Mkpọlite  

 Nkwado ụmụ nwaanyị  maka nwulite akụnụba keọha na akparamgwa bụ isiokwu zuru ụwa ọnụ, tụmadị 
n’ala Naịjirịa ebe ihe isike juputara n’uju. Ọkwa akụnụba obodo ọbụla gbadoro ụkwụ n’ụdị agwa, 
mmekọrịta, agbambọ ndị obodo ahụ (Elendu, 2019) “United Nation Organisation” (2004) kọwara na ụmụ 
nwaanyị  nwere nnukwu ọnọdụ n’ebe nwulite akụnụba keọha dị, n’ihi na ha dị nnukwu n’ọnụọgụ ma 
bụrụkwa ndị a mara nke ọma n’ebe ịgbambọ dị. Elendụ gara n’ihu kọwaa na eleghị anya nke a mere na chi 
okike enweghị ezumike gbasara ihe okike ganye na o kepụta nwaanyị.   
 Ụmụ nwaanyị  ala Afrika tụmadị ndị Igbo bụ ndị a hụtara ka chi ụmụaka, tụmadị ụmụaka ndị nke nwaanyị 
n’ihi na ha na-ahụ maka ọdịmma ha, ọzụzụ na mgbaziri ha. Nke a mere n’ ọdịnala Igbo, ịkewa ụmụaka 

nwoke na ndị nwaanyị maka inye/ịnata ọzụzụ, abụghị ịkpa oke kama ịhụ na ndị nwoke na ndị nwaanyị 
natara ọzụzụ dị icheiche dịka o si gbasata ha bụ nke na-enyere ndị nwaanyị aka ịkwado ndụ ha site 
n’ụmụaka, ụmụagbọghọ ruo na nne nakwa ezi nwunye/nwaanyị a tụrụ anya n’aka ha. N’oge gboo, ụmụ 
nwaanyị  bụ ndị anaghị enye nkwado ịkpata akụnụba bụ nke mere e ji akpọ ha odiziakụ/oriakụ mana site 
n’adịmike, amamihe, uchu na nka ha na-anata site n’ọzụzụ na agụmakwụkwọ ọdịnala, ha na-enye dị ha ezi 
nkwado site n’azụmahịa, ime mmanu maọbụ gari, ime ncha Igbo, ịkpa ihe ọkpụkpa na ịkpụ ihe ọkpụkpụ dị 
icheiche. Nke ka nke bụ na site n’ọzụzụ ha natara, ha na-ezipụta agwa na amamihe dị icheiche dịka umeala, 
nsọpụrụ, udo, ezi akparamagwa, ịhụnanya, nrubeisi bụ nke mere ha ji aza “ezi nwaanyị”. Nke a mere 
Uchendu (2019) ji kọwaa na ọ bụ ihe dị mkpa inye ụmụ nwaanyị  Igbo ezi nkwado tụmadị ndị bi n’ime 
obodo n’ ihi uru ha bara ịzụpụta ndị ọgbara ọhụrụ n’ebe akparama agwa na amamihe na-ezipụta ezi nwaanyị 
dị tinyere nkwalite akụnụba keọha. Ka o sila  dị, onye nchọcha ugbu a chọrọ ịmata etu nwado ụmụ nwaanyị  
Igbo nọ n’ime obodo ga-esi enye aka ịhụ na-e nwere nwulite akụnụba keọha tinyere akparamagwa.   
  
Nsogbu Nchọcha   
  Ogo agụmakwụkwọ ụmụ nwaanyị , enweghị ikikere, ogbenye na agwa ụmụnwoke n’ebe ụmụ 
nwaanyị nọ abụrụla ihe ahụtara ka nnukwu nsogbu na ihe mmekpa ahụ nye ụmụ nwaanyị  n’ebe nwulit 
akụnụba keọha na ezi akparamagwa dị. Akwadoghị ụmụ nwaanyị  n’ebe nwulite akụnụba keọha a wetara 
ajọ ọnọdụ n’ọkwa akụnụba bụ nke pụtara ihe bido n’ezinaụlọ ruo n’ọha obodo, nke na ụfọdụ ahụghị nri ọnụ, 
ego ụgwọ akwụkwọ, tinyere ego e ji egbo mkpa ndị ọzọ dị icheiche. Ọnọdụ ọjọ a atinyela ọtụtụ ezinaụlọ 
ma obodo n’ọgbaaghara, esemokwu, enweghị udo, ezi mmekọrịta tinyere ịdawanye ogbenye. Ụmụ nwaanyị  
tụmadị n’ala Igbo n’oge gboo bụ ndị a hụtara ka ndị a naghị eleghara anya n’ihi uru ha bara n’obodo, ma 
bụrụkwa ndị nwere onyinye ọnatara na chi, ikikere ma dịkwa nnukwu n’ọnụọgụgụ. Site agumakwụkwọ 
ọdịnala, na ọzụzụ, ụmụ nwaanyị  na-anata amamiihe na nka na enyere ha aka n’ịmụ na ịzụ ụmụaka, ilekwasi 
ezinaụlọ anya, isonye na ndọrọdọrọ, mmekọrịta na nwulite akụnụba keọha. Ka o sila  dị, ọ bụ ihe dị obi 
nwute na ụdị ọzụzụ a ụmụ nwaanyị  na enye alago, nke na agwa ụmụ nwaanyị  Igbo bido n’ụmụagbọghọ 
ruo na ndị nọ na di, ndị gụrụ akwụkwọ ma ndị agụghị, ndị ọrụbekee ma ndị ọrụugbo abụghị nke na-ezipụta 
eziakparamagwa. Nke a pụtara ihe na-enweghị amamiihe nchikwata ezinaụlọ, enweghị nka mmepụta, ịkpa 
ajọ agwa dị icheiche, ịda mba n’ọrụ ha na ndọrọndọrọ ọchịchị tinyere ezipụtaghị ezi mmekọrịta kwesiri 
n’ezinalụọ bụ nke ga-enye aka n’ịwulite akụnụba keọha. Ụdị ajọ ọnọdụ a edochaghị anya ma ọ bụ na ụmụ 
nwaanyị  anataghị ọzụzụ kwesiri ka ọ bụ naenyeghị ha nkwado kwesiri. N’ihi nkea, nchọcha a chọrọ ileba 
anya etu e si akwado ụmụ nwaanyị  Igbo bi n’ime obodo maka nwulite akụnụba keọha na akparamagwa.  
 
Ajụjụ Nchọcha   
 Ajụjụ nchọcha a ka a gbadoro ụkwụ wee mee nchọcha:   

1. Kedu uru ụmụ nwaanyị  Igbo bi n’ime obodo bara n’ iwulite ezi akparamagwa?  
2. Kedu ihe ndị na-adọghachị ụmụ nwaanyị  Igbo bi n’ime obodo azụ n’iwulite akụnụba keọha na ezi 

akparamagwa?  
3. Kedu ụdị nkwado ụmụ nwaanyị  bi n’ime obodo kwesiri inata maka ịwulite akụnụba keọha?      

  
Ụmụ nwaanyị  ime obodo n’uru ha bara n’obodo     
Agaminihu tinyere mmepe obodo anaghị adị ire n’obodo ọbụla a na-eleda ụmụ nwaanyị  anya. Nke a bụ 
maka na ụmụ nwaanyị  tụmadị ụmụ nwaanyị  ime obodo ala Igbo nwere ngozi ọnatara na chi n’ebe ñkuzi 
ezi akparaagwa, iweta udo, na nkwalite obodo dị. Ndụ ọdịnala Igbo bụ nke mmebere ya bụ mmadụ jikọtara 
ọnụ nwere otu omenala na nkwenye, sitere n’ọbara maọbụ alụmalụ ma kwenye na nwaanyị ọbụla kwesiri 
inwe ezi akparaagwa bido n’ezinaụlọ ruo n’ọha obodo. Ekweugo (2017) kọwara na njikọta ọnụ nke mmadụ 
kwụdosirike bụ nke digidere ire ganye n’ọbịbịa ndị ọcha, ekpemekpe na agụmakwụkwọ emebie ya, site 
n’ịkpa oke n’ọnọdụ abụm nwoke na abụm nwaanyị.   
  
N’omenala na ọdịnala Igbo, ọzụzụ ụmụaka icheiche abụghị ịkpa oke, kama ụmụaka ndịnwaanyị na-anata 
ọzụzụ iche, ebe ndị nke nwoke na-anata ọzụzụ iche, ma nke a bụ iji hụ na ndị nwaanyị natara ezi ọzụzụ 

n’ụzọ ndụ niile ga-enyere ha aka n’ogo ndị ntorobịa, ndị okenye, nne na dịka nwunye /ezi nwaanyị a ga-alụ 
alụ. N’ihi na a hụtarae ụmụ nwaanyị  dịka ndị kacha dị nnukwu n’ọnụọgụ, nwere ikikere, amamiihe/ ọgụgọ 
isi ọnatara na chi na ndị na-arụsi ọrụ ike, ha na-anata nkuzi/ọzụzụ n’ụzọ dị icheiche iji wee kwado onwe ha 
nke ọma. Ụzọ ndị a ka Ilouno (2017) kọwara na ọ bụ site n’agụmakwụkwọ ọdịnala, ije ọzụzụ/odibo, 
abamaba, ịchụ aja na mmemme ọdịnala dị icheiche. Agụmakwụkwọ ọdịnala bụ ụdị agụmakwụkwọ e nwere 
tupu ndị ọcha abịa, bụ nke a naahazighị ahazi, maka a na-anata ya ebe ọbụla, oge niile, ma n’ụlọ, ugbo, 
ahịa, n’egwu ọnwa, ebe a na-esi nri n’ebe ndị ọzọ dị icheiche. N’ebe a ndị nwoke na-anata nke ha iche n’aka 
ndị nwoke, ebe ndị nwaanyị na-anatakwazị nke ha n’aka ndị nwaanyị. Ọzụzụ bụ ebe nwaagbọgọ maọbụ, 
nwokobịa lụrụ di/nwunje ọhụrụ na-aga n’ụlọ dị na nwunye nwere ugwu na nsọpụrụ ịmụta etu e si ebi 
ezinụlọ. N’ihi na ụmụ nwaanyị  nwere mmebere ndị a dị icheiche ka Enuma (2018) ji rutu aka na uru ụmụ 
nwaanyị  bara na nkwalite obodo Naịjirịa tụmadị ala Igbo abụghị ihe dị nleghere anya. Enuma gara n’ihu 
kọwaa na tupu ọbịbịa ndị ọcha, na ụmụ nwaanyị  abụghị naanị na ha natara ọzụzụ na nka dị n’ịmụba, n’ịzụ 
ụmụaka na nledo ezinaụlọ anya, kama na ha natakwara ọzụzụ gbasara ọkwa ndọrọndọrọ ọchịchị. N’ịkwado 
echiche dị n’elu, Ola (2019) kọwara na ụmụ nwaanyị  rụrụ ọrụ pụtara ihe nkeọma n’ebe ịhazi agwa na 
echiche ndị obodo dị. Ola gara n’ihu kọwaa na ọzụzụ ụmụ nwaanyị  na-anata tupu ọbịbịa ndị ọcha bụ nke 
e nwere ike ikewa ụzọ anọ gụnyere:  

• Ọzụzụ maka ezinaụlọ   
• Ọzụzụ maka ndọrọndọrọ ọchịchị  
• Ọzụzụ maka nwulite akụnụba keọha  
• Ọzụzụ maka nwulite ezi akparamaagwa  

  
Ọzụzụ maka ezinaụlọ:  
N’omenala Igbo, tupu ọbịbịa ndị ọcha, ọrụ ọdịnala dịrị ụmụ nwaanyị  bụ mmụba, ịzụ ụmụaka na nlekọta 
ezinaụlọ. N’ala Afrika tụmadị ala Igbo a hụtara ụmụ nwaanyị  ka Chi nchekwa nke ụmụaka na-ahụ maka 
ọdị mma ha, na-egboro ha mkpa ha niile, iji hụ na ha bara onwe ha na ọha obodo uru. Ụụmụ nwaanyị  dịka 
ndị nlekọta ezinaụlọ, bụ ndị na-ahụ na e nwere mmiri, nri na-enye ihe n’ahụ, ezi ahụike tinyere nnata 
agụmakwụkwọ ọdịnala na ahụ ike ụmụ nwaanyị . Ọzụzụ a na-enye ndị nwoke dị iche na nke ndị nwaanyị. 
Ụmụaka ndị nwaanyị na-anta ọzụzụ gbasara isi nri, idobe ụlọ, na gburugburu ọcha, ịchụta mmiri, ịsa akwa. 
Ka o sila  dị tupu ọbịbịa ndị ọcha, n’ala Igbo, ụmụaka ruru afọ anọ na ise bụ ndị atụrụ anya na ha ga-ebido 
izipụta ọzụzụ ha na-anata site n’ịrụ ọrụ dị icheiche.        
  
Ọzụzụ maka ndọrọndọrọ ọchịchị:  
N’ala Afrika tụmadị ala Igbo, tupu ndị ọcha abịa, a hụtara oge ahụ ka mgbe ụmụ nwaanyị  dị nnukwu ire 
n’ọkwa ọchịchị. N’ihi ya ha naanata ọzụzụ inwe amamiihe, umeala na ikpe udo na nchikwata. Nke a pụtara 
ihe nke ọma n’ebe ụmụada dị n’ala Igbo. Ụmụada bụ otu na-ejikọta ụmụ nwaanyị  niile ma ndị sitere 
n’ụmụnna maọbụ ụmụnne maka nkwụdosike na nkwalite omenala n’obodo. Nke a mere Ilouno (2017) ji 
kọwaa ụmụada dịka otu ụmụ nwaanyị  ọkpụ n’ala Igbo nwere ugwu na nsọpụrụ na-ahụ na e nwere udo, ezi 
mmekọrịta, agamnihu, ezi ọnọdụ ahụike, mmepe na nkwalite obodo. Ka o sila  dị, ọbịbịa ndị ọcha bụ ndị 
webatara agụmakwụkwọ ọgbara ọhụrụ e nwere taa wetara akpamoke n’etiti abụm nwaanyị na nwoke. 
Agụmakwụkwọ a bụ nke ha kọwara na ọ ka dị mkpa ebe ndị nwoke nọ, ka ha nweike ijepu ijepu ma nweta 
ọrụ dị icheiche dịka ọrụ onye ode akwụkwọ, onye nkọwa, onye nkuzi, ndị katikisti, ndị mgbasa oziọma na 
ndị na-esi nri n’ụlọ ọrụ gọvementi, ụlọ azụmahịa na ụlọ ndị mgbasa ozi, ebe agụmakwụkwọ nwaanyị bụ 
naanị ịkwado ha nke ọma n’ihe gbasara ọrụ ụlọ maka ịbụ ezi nne/ezi nwunye/ezi nwaanyị bụ onye agaghị 
arụ ọrụ ọbụla n’ụlọ ọrụ ebe ndị nwoke na-arụ. Ọnọdụ a buliri ndị nwoke elu ma kpụọ ndị nwaanyị n’ala, 
nke na ha enweghizi ọnụ okwu n’obodo. Akpamoke n’etiti ụmụnwoke na ụmụ nwaanyị  pụtakwara ihe 
n’oge ọchịchị mbịarachiwa bụ mgbe ndị ọchịchị ji nye iwu na ụmụ nwaanyị  ga-na-akwụ ugwọ ụtụ, bụ nke 
butere ọgbaaghara ụmụ nwaanyị  n’Aba n’afọ 1928. Ọnọdụ a tinyere ụmụ nwaanyị  na nleda anya, mmekpa 
ahụ na  ndị a na-ahụta ka ndị enweghị ọnụ okwu/ikikere ike ikpe maọbụ inwe mkpebi gbasara okwu/nsogbu 
ọbụla mana be nna ha tinyere be di ha.   

Ọzụzụ maka nwulite akụnụba keọha:  
N’ọtụtụ omenala na mba ụwa tụmadị n’Afrika, tupu ọbịbịa ndị ọcha, ụmụ nwaanyị  bụ ndị anaghị ekwe ka 
ha rụọ ọrụ siri ike. Nke a apụtaghị ịkpaoke kama ọ bụ na a hụtara ụmụ nwaanyị  dịka ihe okike pụrụ iche dị 
mma nledo anya. N’ihi nke a, ụmụ nwaanyị  naarụ obere ọrụ, ebe ha dabere na di ha maka ịkpata ihe ezinaụlọ 
ga-eri tinyere akụ ezinaụlọ. N’ihi nke a, ahụtaghị ụmụ nwaanyị  ka ndị so ewulite akụnụba. Maka na ụmụ 
nwaanyị  dabere na di ha n’ihe gbasara ewulite akụnụba, ka e ji akpọ ha “Oriakụ” maọbụ “Odoziakụ”. N’ihi 
ya n’oge gboo, ọ bụ naanị site n’ili alọ ụmụaka mgbe nwaanyị bidoro ịmụ nwa ka ha si enweta ego tinyere 
ịrụ obere ọrụ. Ka o sila  dị, e nwere ụmụ nwaanyị  ndị siri ike ma natakwa ọzụzụ na-enyere di ha aka n’ụzọ 
dị icheiche. Obidika (2015) kọwara n’tupu agụmakwụkwọ ọgbara ọhụrụ, na ụmụ nwaanyị  ndị Igbo na-
enye ụmụ ha ndị nwaanyị site mgbe ha dị obere ọzụzụ n’ọrụ nka dị icheiche, na azụmahịa iji hụ na ha 
kwụdosirike na onwe ha ma nwee ezi ugwu na nsọpụrụ be di ha nakwa obodo. Ọrụ nka na azụmahịa ndị 
ahụ a na-akụziri ụmụaka ndị nwaanyị gụnyere ịkpa akwa na ute, ide uri,  ịkpụ ihe ọkpụkpụ dịka ite (nke eji 
echu mmiri, edobe mmiri, esi nri, echekwa nri), ọkụ e ji eri nri, ịkwa akwa, ike isi, ime mmanụ, ime gari, 
ime ncha, ịzụ ahịa dị nso ma nke ogologo ụzọ. Ụmụ nwaanyị  ụfọdụ bụ ndị natara ọzụzụ n’ịkọ ugbo nakwa 
inyere di ha aka wepụta ihe ndị a rụrụ n’ugbo. Ọ bụ ihe dị mkpa ịmata na n’ime ihe niile a, ụmụ nwaanyị  
anaghị akọ ji maọbụ azọnye akwụ. Ụmụ nwaanyị  anaghị ekwu “oke” ala, maọbụ ree ala, nke ha ji enwe 
ala belusọ mgbe di onye ahụ nwụrụ anwụ dịka n’obodo omenala nabatara nke ahụ. Ọnọdụ a bụ ihe zipụtara 
ụdị mmekọrịta e nwere n’ala Igbo, n’ihi na ọdịnala Igbo, enwere nkwenye na nwaanyị nọ n’okpuru nwoke, 
tụmadị ka o si gbasata ọkwa akụnụba-ala, ịkọ ji.  
 
 Ka o sila dị, nka/aka ọrụ a dị icheiche tinyere azụmahịa ụmụ nwaanyị  na-anata n’ọzụzụ abụghị naanị na ọ 
na-ewetara ha udo, na nsọpụrụ na ezinaụlọ, kama na ọ na-eme ka ha nwee aka ọrụ, bụrụ ndị kwụdosirike 
n’ịwulite ọkwa akụnụba bido n’ezinaụlọ ruo na ọha obodo. Mana ugbu a, a hụtara n’ụzọ ọdịnala ndị a, e si 
enye ụmụ nwaanyị  ọzụzụ bụ nke na-adịghịzi ire, ma bụrụ ihe e chefuru echefu, nke na ụmụ nwaanyị  ugbu 
a bụzi ndị na-enweghịzi aka ọrụ.  
 

Ọzụzụ maka nwulite ezi akparamaagwa:  
Ezi akparamagwa bụ otu ntọala ọdịnala e ji mara ndị Igbo. Tupu ọbịbịa ndị ọcha na agụmakwụkwọ ugbu a, 
ụmụaka ndị nwaanyị na-anata ọzụzụ zuru oke n’etu ha ga-esi akpa ezi agwa ma hazie onwe ha iji nyere ha 
aka ịlụ di. Ọzụzụ gbasara ọdịnala, omenala na nkwenye bụ nke ụmụaka na-anata bido na nwata ruo n’ogo 
ntorobịa bụ ihe na-enyere ha aka ibi ezi ndụ a tụrụ anya dịka nwa amala/afọ Igbo, ịmata ihe gbasara onwe 
mmadụ tinyere otu mmadụ ga-esi hazie onwe ya  maka ezi nsonye na mmekọrịta.  
  
Ezi akparamaagwa a, a na-enyefe n’aka ụmụaka ụmụ nwaanyị , bụ nke gụnyere irubeisi, ịkwanye ugwu na 
inwe nsọpụrụ, ịdị umeala, idobe iwu na ihe ala na-asọ nsọ tinyere inye aka n’ezinaụlọ/ịdị uchu na nka. 
N’ebe a, ọzụzụ ụmụ nwaanyị  na-anata bụ nke na-eme ka ha mara n’ọkwa ọbụla di ha nọ na ya, maọbụ 
ọgaranya maọbụ ogbenye na ọ bụ di bụ onye isi ezinaụlọ. Ọzọ bụ ịmata na ịhụnanya, udo na ịdị n’otu na-
adị n’ezinaụlọ n’ebe nwaanyị mara na agbanyeghị ọkwa ọbụla ọ nọ na ya, maọbụ nnukwu mmadụ maọbụ 
obere mmadụ, na ọ ga-ama ọrụ dịrị ya n’ezinaụlọ, agbụrụ na ọha obodo. Ọ ga-eme ka ha mata dịka o si 
gbasata alụmalụ, mkpa ọ dị nwaanyị ịlụ nwoke tọrọ ya, n’ihi na ọ na-eme ka nwaanyị nwee ezi ugwu, 
nsọpụrụ mana erubekwa isi n’ebe di ya nọ. Ọzụzụ a bụ ihe ga-eme ka ha mata ihe bụ arụ na nsọala dị 
icheiche, dịka nwaanyị nọ na di ịgba n’iro, maọbụ nwaanyị ịlụ nwaanyị ibe ya.  
 
 Ọzụzụ niile a dị n’elu, bụ nke a na-enye ndịnwaanyị iji kwado ha nke ọma ịhụ na ezinaụlọ na obodo dị 
mma mana agakwa n’ihu. N’ọdịnala Igbo, ụmụ nwaanyị  natara ọzụzụ ndị a na-enweta aha otito dị icheiche 
dịka odoziakụ, ezi nwaanyị, Obidiya, na Agudiya. Aha otito ndị a na-agakwa n’ihu naagbawanye ụmụ 
nwaanyị  ndị a ume ime ezi ihe na-aga. Ka o sila  dị, ụmụ nwaanyị  e nwere n’ala Igbo taa, anaghị ezipụta 
ụdị ọzụzụ ndị a niile. Ọtụtụ bụ ndị enweghị aka ọrụ, ebe ụfọdụ bụ ndị agwa ha jọrọ nnukwu njọ, ụfọdụ 
amaghị ọrụdịrị ha, ebe ọtụtụ na-amaghị ihe bụ nsọala nke ha ji echebe iwu ndị ahụ. N’ihi nke a, ọ bụ ihe dị 
nukwu mkpa na ndị gọvmenti, gaakwado ụmụ nwaanyị  Igbo, iji hụ na ụmụaka ndị nwaanyị natara ọzụzụ 

ndị a niile e nwere n’ọdịnala Igbo maka inwe ezi akparamaagwa, inwe aka ọrụ, nkwụdosike na nwulite 
akụnụba keọha.   
  
Nkọwa Nkwado Ụmụ nwaanyị     
 Mkpụrụokwu a bụ nwado, pụtara mmadụ inwe ikikere ịghọta ihe dị na gburugburu ya, ịtụelgharị echiche 
na isiokwu dị na gburugburu ya na ụzọ a ga-esi eweta ezi mgbanwe na ya (Denuis, 2015). N’otu aka ahụ, 
Udeze (2017) hụtara nkwado ụmụ nwaanyị  dịka ụmụ nwaanyị  inwe ikikere na ndụ ha, ime ihe n’onwe ha, 
izipụta ihe ha chọrọ ịme tinyere iweta mgbanwe na ezi nhazi n’ihe ndị na-anaghị aga nke ọma. Udeze gara 
n’ihu kọwaa na nkwado ụmụ nwaanyị  gụnyere inwe ọnọdụ na ndọrọndọrọ ọchịchị, ọkwa akụnụba na 
mmekọrịta. N’echiche Ohaeri (2017), nkwado ụmụ nwaanyị ; gụnyere ihe ndị a:   

• Inwe ikikere   
• Inwe ọnụokwu na ige ha ntị  
• Inwe nghọta ebe echiche/nhụtara ụmụ nwaanyị  dị   
• Inwe mkpebi na mbunuche na ụzọ mmekọrịta na ihe gbasara ndị obodo, na-abụghị naanị ihe gbasara 

ụmụ nwaanyị    
• Inwe ọnọdụ na ugwu/nsọpụrụ dịka nwaafọ obodo nwere uru ọ na-aba.   

 N’ịga n’ihu na nkọwa nkwado ụmụ nwaanyị , Enuma (2018) kọwara na ọ pụtara ụmụ nwaanyị  inwe onwe 
ha dịka o si gbasata ogo amamiihe, nghọta, ọkwa akụnụba na ndọrọndọrọ ọchịchị. Enuma gara n’ihu kọwaa 
na  nkwado n’ogo amamiihe gbasara ụmụ nwaanyị  ịghọta mkpatara na iwu ndị ahụ na-ebute mmekpe ahụ 
na ịmata mkpa ọ dị inwe mkpebi na-adabaghị n’omenala maọbụ ụzọ mmekọrịta ụfọdụ. N’aka nke ọzọ, 
nghọta gbadoro ụkwụ na nkwenye na nkwụdosike ụmụ nwaanyị  nwere n’ịkwalite ọnọdụ ha site na onwe 
ha maọbụ njikọta ọnụ. Nkwado ka o si gbasata nwulite akụnụba keọha metụtara ụmụ nwaanyị  inwe ohere 
na ikikere ịrụ ọrụ ọbụla na-abụghị nke ezinaụlọ, iji wee nweta ego tinyere ikikere ịmata ọnọdụ mmadụ nọ 
na ya, na ịhazi ya maka mgbanwe. Nkọwa niile a na-egosi na nkwado ụmụ nwaanyị  pụtara ime ka ha na-
ezipụta njirimara ha, ugwu, nkwụdosike, nkwenye nke onwe na ikikere bido n’ezinaụlọ wee ruo n’ọha 
obodo. Ka o sila  dị, Ilouno (2017) kọwara na nkwado a ụmụ nwaanyị  kwesiri ịnata dị ụzọ anọ bụ nke 
gụnyere nkwado agụmakwụkwọ, nkwado ndọrọndọrọ ọchịchị, nkwado mmekọrịta omenala tinyere nkwado 
nwulite akụnụba.  
  
Nkwado agụmakwụkwọ: Agụmakwụkwọ bụ ngwa na-eweta ezi mgbanwe na ọnọdụ ndụ mmadụ niile, 
tụmadị ka o si metụta ọkwa akụnụba, ndọrọndọrọ ọchịchị, mmekọrịta na ịma agwa dị mma na nke dị njọ. 
N’ịkọwa mkpa nkwado agụmakwụkwọ bara na ndụ tụmadị nke ụmụ nwaanyị  mere Ekweugo (2017) ji wee 
kọwaa na site n’agụmakwụkwọ na mmadụ abụghị naanị na ọ na-amụta nka ọgụgụ na odide, kama na ọ na-
anata nka ichepụta echiche ọhụrụ, ịjụ ajụjụ na ịtụcha ọnọdụ, ịbawanye na amamiihe, inwe ezi agwa na nka 
ọrụ aka na-eme ka mmadụ kwụdosie ike ma zuo oke.   
  
Nkwado nwulite akụnụba: Nke a gbasatara iwepu ihe mmekpe ahụ niile na-egbochị ụmụ nwaanyị  ịchụ 
ego n’ụzọ abụla ụzọ tụmadị ebe ịrụ ọrụ ugbo na inwe enwemenwe ụfọdụ dị. Ọ gbasakwara ịhụ na e nyere 
ụmụ nwaanyị  tụmadị ndị ogbenye ohere ịrụ ọrụ ebe dị icheiche, ịma ihe gbasara ọrụ aka na ọrụ ndị ọzọ ga-
enyere ha aka inweta ego ha ji egbo mkpa ha, azụ ezinaụlọ na ịkwụdosike.   
  
Nkwado ndọrọndọrọ ọchịchị: Nke a gbasara inye ụmụ nwaanyị  ohere isonye mebe iwu ụfọdụ, ịtụ alo 
tinyere inwe mkpebi gbasara ọtụtụ ihe n’obodo. Ụdị nkwado a bụ ihe ga-enyere ụmụ nwaanyị   aka, tụmadị 
ụmụada, ịkwụdosike n’ebe iweta udo na agamnihu dị n’obodo.  
  
Nwado mmekọrịta omenala: Nke a bụ nkwado ga-ahụ na e nyere onye ọbụla ohere na-agbanyeghị ma ị 
bụ nwoke maọbụ nwaanyị, agbụrụ I si na ya maọbụ chi ị na-efe. Nkwado a bụ ịhụ na e nwere ugwu na 
nsọpụrụ karịa inwe nleda anya n’ebe ụmụ nwaanyị  nọ, maka udo na agamnihu. Nkwado a bụ iji hụ na e 
kpochapụrụ iwu, ihe mkpagbu na mmekpa ahụ niile naanapụ ụmụ nwaanyị  ikikere. Ola (2019) gara n’ihu 
kọwaa na ọnọdụ ndị a niile  na-ebutere ụmụ nwaanyị  mmekpeahụ bụ nke na - apụta ihe  n’ụzọ ndịa:   

Usoro alụmalụ: Nke a gbasara  nwoke  ịlụ nwaanyị a ka bụ n’afọ maọbụ obere nwata nwaanyị na-amabeghị 
ihe ọbụla.  Ịkwa di n’ala Igbo: Obodo ụfọdụ n’ala Igbo mere ka ọ bụrụ iwu na nwaanyị ọbụla di ya nwụrụ 
agaghị asa ahụ mkpụrụ ụbọchị asatọ, tinyere iyi nkarịka akwa wee rahụ n’ala na mkpụrụ ụbọchị asatọ ahụ. 
Ụfọdụ bụ ndị ga-ebogide nwaanyị di ya nwụrụ ebubo ma saa onye nwụrụ anwụ ahụ, buru mmiri ya wee 
chee nwaanyị.  
  
Nwaanyị isi mkpe na enwemenwe ya: E nwere mpaghara ala Igbo ụfọdụ, ndị ụmụnne dị na-anakọrọ 
nwaanyị di ya nwụrụ, akụnụba ya niile, maọbụ nyebinye  naanị di ọkpara obere akụnụba ma gbaba nwaanyị 
na ụmụaka ndị ọzọ aka. Iji mee ka afụfụ nwaanyị siwanye ike, nwoke na-esote di ya gaamanye ya ka ọ lụọ 
ya n’ike (alụmụdi nkụchi).  
  
Iwọrị ụmụ nwaanyị : N’ala Igbo, ndị nwoke na-agbado ụkwụ n’usoro ọchịchị maọbụ ekpemekpe ezipụta 
ikikere ha nwere karịa nwaanyị, tinyere ịmachibido ụmụ nwaanyị  itinye ọnụ n’okwu, iri ihe ụfọdụ, ịga ebe 
ụfọdụ tinyere ịhụ ihe ụfọdụ dịka arụsi maọbụ mmọnwụ ụfọdụ. Site na nkọwa niile a dị n’elu, ọ bụ ihe were 
anya na ọ bụ mgbe ụmụ nwaanyị  natara nkwado ndị a, bụ ihe ga-enye aka iwepu ụdị mkpagbu na mmegbu 
ndị a iji wulite akụnụba  keọha na ezi akparamaagwa.  
  
Atụtụ Nchọcha (Atụtụ onye kwe na onye ekweghị (conflict theory)  
 Atụtụ a ka Karl Max wepụtara n’afọ 1958. Atụtụ a kwenyere na obodo ọbụla na-enwe ndọrọndọrọ 
gbasaraikikere n’ọkwa akụnụba, maọbụ ihe enwemenwe. Atụtụ a kwenyere na ikikere na ọchịchị bụ isi a 
hụrụ kwaba okpu n’obodo ọbụla, n’ihi ya ọ bụ ndị nwere ụdị ikikere a, na-ekwu etu e si ekesa ọkwa akụnụba, 
maọbụ otu ihe si aga n’obodo. Atụtụ a kwenyere na ikesa ọchịchị na ikikere n’obodo bụ ihe na-ebute 
ọgbaghara, ma ọgbaghara n’onwe ya na-eweta mgbanwe. N’ihi ya na e kwesiri inwe oke nhatanha n’ebe 
ọchịchị na ọkwa akụnụba dị n’obodo iji gbochie ọgbaghara. Atụtụ a nwere mmetụta n’ọrụ a, n’ihi na e 
nweghị ikikere nha n’etiti ndị nwoke na nwaanyị n’ala Igbo bụ ihe naebute mmegbu na mmekpa ahụ niile 
ndị nwoke na-enye ụmụ nwaanyị  n’ebe enyeghị ụmụ nwaanyị  ohere kwesiri ịwulite akụnụba  tinyere 
enyeghị ha ohere itinye ọnụ n’okwu nakwa nleda anya e nwere ebe ha nọ. Ma ọnọdụ a naadọghachị nwulite 
akụnụba keọha na ezi akparamaagwa azụ n’ala Igbo.   
  
Ntụlegharị Nchọcha ọzọ e meelara   
 Ese (2018) mere nchọcha nke isiokwu ya bụ “Nkwado ndị ntọrọbịa n’ime obodo mgbago ugwu maka 
igbochi ọgbaghara na esemeokwu n’obodo Naịjirịa”. Onye nchọcha gbasoro usoro nchọcha sọvee wee mee 
nchọcha ya. Ndị o jiri mee nchọcha bụ ndị ntorobịa nọ n’ime obodo dị puku asaa narị asatọ na ise. Ngwa  
nchọcha ya bụ ajụjụ ọnụ tinyere njụmaza, ma o jiri miin na usoro ndịpụ n’izugbe wee zaa ajụjụ nchọcha atọ 
o gwuzobere. Nchọcha a gosiri na ndị ntorobịa nọ n’ime obodo na-etinye ọgbaghara na esemokwu n’obodo 
oge ọbụla n’ihi enweghị aka ọrụ, ha anataghị nka ọbụla ga-enyere ha aka ịba uru tinyere na ha anaghị aga 
akwụkwọ n’ihi enweghị ego ha ji akwụ ụgwọ akwụkwọ.  Nchọcha a dị n’elu na nchọcha ugwu a yitere n’ihi 
na ha niile lebara anya n’ihe agbamonwe bụ nkwado. N’agbanyeghị nke a, ndịmiiche dị ya bụ na nchọcha 
dị n’elu lebara anya na nkwado ndị ntorobịa maka ịgbochị ọgbaghara na esemeokwu ebe nchọcha ugbu a 
lebara anya na nkwado ụmụ nwaanyị  bi n’ime obodo maka nwulite akụnụba keọha na ezi akparamaagwa.   
  
Usoro Nchọcha   

Ụdị nchọcha ọmụmụ a bụ usoro sọvee nkọwa.  Onye nchọcha hụtara ụdị nchọcha a, dịka ihe dabara 
n’isiokwu nchọcha ya ebe ọ bụ na nchọcha a nwere mmasị n’ịmata ụzọ  a ga- esi kwado ụmụ nwaanyị  bi 
n’ime obodo maka nwulite akụnụba ke ọha na akparamaagwa. Ebe nchọcha gụnyere ụlọakwụkwọ sekọndịrị 
dị n’ime obodo na Ndịdị Ọwụwa Anyanwụ Naịjirịa. Ndị njirime nchọcha gụnyere ndị nkụzi Igbo 
n’ụlọakwụkwọ nke ọbụla bụ ụmụ nwaanyị , tinyere ụmụ nwaanyị  ndị okenye bi n’ime obodo. Ndị e ji mee 
nchọcha kpọmkwem bụ ụmụ nwaanyị  ndị nkụzi Igbo dị iri anọ, na ụmụ nwaanyị  ndị okenye iri na ise bụ 
ndị a gbasoro usoro nhọrọ nha na usoro nhọrọ ebumnobi wee họpụta.   

Ngwa e ji mee nchọcha bụ ajụjụ ọnụ tinyere njụmaza. Onye nchọcha lelere ịnọgide n’ọnọdụ nke 
agbanweghị agbanwe site n’iji usoro ntụcha data a na-akpọ Cronbach Alpha na Bekee, ma e nwetara akara 
0.79. E jiri usoro ntụcha ndịna na miin mee nchọcha a. Ihe e guzobere maka ịnweta ihe nchọcha bụ nke 
gbadoro ụkwụ n’usoro liketị ma ihe mpụtara ya bụ nke a KKI – kwere kwesie ike, KE – kwere ekwe, JA – 
jụrụ ajụ, JKK – jụrụ kpam kpam bụ nke e nyere akara 4,3,2,1. Ọsịsa ọbụla e nwetara pekarịrị 2.50 gosiri 
ekweghị ekwe, ebe ọsịsa nke ruru akara 2.50 maọbụ karịa gosiri ịguzosi ike kwem maọbụ kwere ekwe bụ 
nke gbadoro ụkwụ otu e si wee hazie ajụjụ nke ọbụla.  
  
Nchọpụta   
 Ihe e nwetara site na nchọcha ka e zipụtara na tebul abụọ dịka o si gbasata ajụjụ nchọcha nke ọbụla.      
  
Ajụjụ nchọcha 1   
  Aziza e nwetara site n’ajụjụ ọnụ a gbara banyere uru ụmụ nwaanyị   bi  n’ime  obodo 
 bara  n’iwulite  ezi akparagwaagwa?  

• Ọ bụ ụmụ nwaanyị  bi n’ime obodo ka ọrụ ọdịnala doro anya, n’ihi ya ha na-akụziri ndị ọgbara 
ọhụrụ etu e si amụ ụmụ na ilekọta ha na ezinaụlọ anya.  

• Ọ bụ ha ga-enye ndị ọgbara ọhụrụ ọzụzụ n’ọrụ ezinaụlọ dị icheiche na-agbanweghị ọkwa maọbụ 
ogo nwaanyị nọ na ya dịka isi nri, ịchu mmiri, idobe gburugburu ọcha, isa akwa.  

• Ọ bụ ha ga-enye ụmụ nwaanyị  ọgbara ọhụrụ ọzụzụ n’ọrụ nka dị icheiche e ji akwalite ezinaụlọ na 
ọha obodo, dịka ịkpa akwa, ute, nkata, ịkpụ ite, ụkọ, ike isi, ịkwa akwa.  

• Ha ga-akụziri ndị ọgbara ọhụrụ, uru ọbara ịdị uchu n’ọrụ/anọghị nkiti site n’ịzụ ahịa maọbụ isonye 
n’ọrụ ugbo.  

• Ha ga-enye ndị ọgbara ọhụrụ ntọala, na mkpa ọ dị ịma ugwu na nsọpụrụ, iweta udo, ịhụnanya na 
agamiihu site n’ibu n’obi oge ọbụla na nwoke bụ isi ezinaụlọ na-agbanyeghị otu maọbụ ọnọdụ ọbụla 
ọ nọ.   

• Ha ga-enye ha ọzụzụ mkpa ọ dị nwaanyị ịlụ di toro ya, maka ikikere, nsọpụrụ na nrube isi.  Ajụjụ 
nchọcha 2  

 Kedu ihe ndị na-adọghachị ụmụ nwaanyị  ndị nọ n’ime obodo azụ n’iwulite akụnụba keọha?  
Tebul 1: Miin echiche ndị okenye n’ịmata ihe ndị naadọghachị ụmụ nwaanyị  ndị nọ n’ime obodo azụ n’ 
iwulite akụnụba keọha na ezi akparamaagwa.  
  

Ọnụọgụ  Ihe e depụtara maka nchọcha   Miin  Ndịpụ n’izugbe   Mkpebi   

  Ihe na-adọghachị ụmụ nwaanyị  nọ n’ime obodo 
azụ n’ iwulite akụnụba keọha na akparamagwa  

      

1  Nleda anya a naenwe ebe  
ụmụ nwaanyị   nọ    

3.00  .70  kwere ekwe  

2  Ịkpa oke na mkpagbu dị n’etiti ha na ndị nwoke   2.61  .51  kwere ekwe  

3  Enweghị ọnọdụ n’ọkwa akụnụba   2.82  .62  kwere ekwe  

4  Agụghị akwụkwọ   2.50  .50  kwere ekwe  

5  Enweghị ohere n’ihi ọrụ ezinaụlọ   2.71  .63  kwere ekwe  

6  Anataghị  ezi nkwado   3.02  .71  kwere ekwe  

7  Enweghị ezi ndị ndu na ndị na ekwu ezi okwu   2.80  .61  kwere ekwe  

8  Inwe nkwenye n’ekpemekpe dị icheiche   2.51  .51  kwere ekwe  

9  Nleghara anya uru ezi akparamaagwa bara   2.76  .60  kwere ekwe  

10  Enweghị mmasị n’ịkpa ezi agwa   2.55  .50  kwere ekwe  

Mkpoko miin =   2.66  
Tebul nke mbụ a, gosipụtara echiche ụmụnwaanyi Igbo ndị  nkuzi na ndị okenye gbasara ihe ndị na-
adọghachị ụmụ nwaanyị  ime obodo azụ n iwulite akụnụba keọha na akparamagwa. Ihe e depụtara maka 
ajụjụ nchọcha nke a dị asatọ nke bidoro 1 – 10. Akara miin e nwetara n’ajụjụ nke ọbụla karịrị kraiterịọn 
miin bụ 2.50, ma nke a gosiri na ihe ndị a niile bụ ihe na-adọghachị ụmụ nwaanyị  ime obodo azụ n’ iwulite 
akụnụba keọha na akparamagwa.   
  
Ajụjụ nchọcha 3   
 Kedu ụdị nkwado e kwesiri inye ụmụ nwaanyị  bi n’ime obodo maka iwulite akụnụba keọha?  
Tebul 2: Miin echiche ndị okenye n’ịmata ihe ndị naadọghachị ụmụ nwaanyị  ndị nọ n’ime obodo azụ n’ 
iwulite akụnụba keọha.  
  

Ọnụọgụ  Ihe e depụtara maka nchọcha   Miin  Ndịpụ n’izugbe  Mkpebi   

  Ụdị nkwado e kwesiri inye ụmụ nwaanyị  bi 
n’ime obodo maka iwulite akụnụba keọha.  

      

11  Agụmakwụkwọ n’efu   3.01  .72  kwere ekwe   

12  Isonye  n’otu ụmụ nwaanyị    2.56  .51  kwere ekwe   

13  Ikikere iji ala rụọ ọrụ ugbo na ịkọ ihe ubi 
niile tụmadị ji   

2.90  .63  kwere ekwe   

14  Isonye  n’otu ndọrọndọrọ ọchịchị   2.50  .48  kwere ekwe   

15  Isonye n’otu ọhaneze dị icheiche 
(cooperative society)  

2.54  .50  kwere ekwe   

16  Ibunye ụmụ nwaanyị  ngwa ọrụ kwesiri e ji 
arụ ọrụ ugbo   

3.00  .70  kwere ekwe   

17  Ịhaziri ụmụ nwaanyị  agụmakwụkwọ  
ndị okenye   

2.93  .71  kwere ekwe   

18  Ịrụpụta ebe a gaamụ ọrụ aka na nka dị 
icheiche.   

3.00  .70  kwere ekwe   

19  Iwepụtara ụmụ nwaanyị   ihe  
amụmamụ  
mgbasa ozi   

2.50  .49  kwere ekwe   

20  Iwepụta ihe amụmamụ maka mgbaziwanye 
ego   

2.61  .53  kwere ekwe   

21  Ịrụrụ ụmụ nwaanyị  ebe nlekọta  
ụmụaka   

2.50  .49  kwere ekwe   

Mkpoko miin = 2.79  
Tebul nke abụọ a, gosipụtara echiche ụmụ nwaanyị  ndị nkuzi Igbo na ndị okenye gbasara ụdị nkwado e 
kwesiri inye ụmụ nwaanyị  bi n’ime obodo maka iwulite akụnụba keọha, ihe e depụtara maka ajụjụ nchọcha 
nke a dị 11. Akara miin e nwetara n’ajụjụ nke ọbụla karịrị kraịtenọn miin bụ 2.50, ma nke a gosiri na ihe 
ndị a niile bụ nkwado e kwesiri inye ụmụ nwaanyị  bi n’ime obodo maka iwulite akụnụba keọha n’ala Igbo.   
  
Mkpokọta Nchọcha   
 Site na nchọcha e mere, ihe ndị a bụ ọkpụrụkpụ ihe a chọpụtara:   

1. Uru ụmụ nwaanyị  bi n’ime obodo bara n’iwulite ezi akparamaagwa gụnyere ịkụziri ndị ọgbara 
ọhụrụ etu e si amụ na elekọta ezinaụlọ, inye ọzụzụ n’ọrụ ezinaụlọ, n’ọrụ nka, n’ịzụ aha, n’ọrụ ugbo, 
ugwu, nsọpụrụ na irube isi.   

2. Ihe ndị na-adọghachị ụmụ nwaanyị  bi n’ime obodo azụ n’ iwulite akụnụba keọha na ezi 
akparamaagwa gụnyere nleda anya, ịkpa oke na mkpagbu, enweghị akụnụba, agụghị akwụkwọ, 
enweghị nkwado, nleghere anya na enweghị mmasị.    

3. Ụdị nkwado e kwesiri inye ụmụ nwaanyị  bi n’ime obodo maka iwulite akụnụba keọha gụnyere 
agụmakwụkwọ n’efu tinyere akwụkwọ ndị okenye, isonye n’otu ụmụ nwaanyị  na ndọrọndọrọ 
ọchịchị, inwe nkwado n’ọrụ ugbo tinyere ọrụ aka/nka dị icheiche.  

  
  
Mkparịtaụka   

Ihe a chọpụtara gosiri na uru ụmụ nwaanyị  bi n’ime obodo bara n’iwulite ezi akparamaagwa 
gụnyere ịkụziri ndị ọgbara ọhụrụ etu e si amụ na elekọta ezinaụlọ, inye ọzụzụ n’ọrụ ezinaụlọ, n’ọrụ nka, 
n’ịzụ aha, n’ọrụ ugbo, ugwu, nsọpụrụ na irube isi.  Agwa ndị a niile ha na-enye ọzụzụ ya bụ agwa dị mma 
e ji anata aha otito dị icheiche tụmadị “ezi nwaanyị” ma bụrụ ntọala na-enyeaka ịkwalite udo, agamnihu na 
ọkwa akụnụba bido n’ezinaụlọ ruo n’ọha obodo. Nchọcha a yitere nchọcha Ezeilo (2018) na Uchendu 
(2019) bụ ndị gbadoro ụkwụ na mkpa ọ dị ụmụ nwaanyị  ibido na nwata ruo n’okenye ịkpa ezi agwa maka 
ọ dị mma ha, nke ezinaụlọ ha ruo n’obodo. Site n’ihe a chọpụtara, ọ na-egosi na ụmụ nwaanyị  bi n’ime 
obodo natara ezi ntọala ọdịnala kwesiri gbasara akparamagwa, bụ nke kwesiri inyefe n’aka ụmụ nwaanyị  
ọgbara ọhụrụ maka ịkwalite/ ịhazi ajọ akparamagwa ha na-akpa ugbu a.   
  
Nchọpụta ọzọ gosiri na ihe ndị na-adọghachị ụmụ nwaanyị  bi n’ime obodo azụ n’ iwulite akụnụba keọha 
na ezi akparamaagwa gụnyere nleda anya, ịkpa oke na mkpagbu, enweghị akụnụba, agụghị akwụkwọ, 
enweghị nkwado, nleghere anya na enweghị mmasị. Nchọpụta a dabara na nke Obidika (2015), Ilouno 
(2017) na Ola (2019) bụ ndị hụtara nleda anya, ịkpa oke na mkpagbu na ikikere n’ebe ọkwa akụnụba dị, 
dịka isi ihe na-eweta ndọrọndọrọ/onye kwe ma ibe ya ekweghị/ọgbaghara tinyere ọdịda nke mmadụ maọbụ 
ọha obodo. Nkọwa a niile na-arụtu aka na nleda anya, ịkpa oke, mkpagbu, enweghị nkwado na nleghara 
anya bụ nnukwu ihe na-etinye mmadụ obi ịda mba n’ihe ọbụla ọ na-eme ma nke a na-akwada ntụkwasiobi 
na agwa mmadụ tinyere agbaghị mbọ maka iwulite akụnụba keọha.  
 
 N’ịkpeazụ, nchọcha gosiri na ụdị nkwado e kwesiri inye ụmụ nwaanyị  bi n’ime obodo maka iwulite 
akụnụba keọha gụnyere agụmakwụkwọ n’efu tinyere akwụkwọ ndị okenye, isonye n’otu ụmụ nwaanyị  na 
ndọrọndọrọ ọchịchị, inwe nkwado n’ọrụ ugbo tinyere ọrụ aka/nka dị icheiche. Nchọpụta a so n'usoro nke 
Ekweugo (2017), Ohaeri (2017) na Enuma (2018) bụ ndị kọwara na ihe na-eweta udo n’obodo bụ ogo ọkwa 

akụnụba ha nwere, ma ọkwa akụnụba obodo ọbụla gbanyere mgbọrọọgwụ n’ọrụ ugbo, azụmahịa na ọrụ nka 
dị icheiche na ụdị ha si gudobe akwụkwọ. Site n’ihe a chọpụtara, ihe ọ na-egosi bụ na inyere ụmụ nwaanyị  
aka n’ebe ịgụ akwụkwọ dị, ịrụ ọrụ ugbo, ịzụ ahịa na ịmụ ọrụ aka dị icheiche bụ ezi nkwado ga-enye ha 
ikikere, na nkwụdosike n’ịrụ ọrụ dịrị ha n’ebe iwulite akụnụba keọha n’ala Igbo dị.   
  
Mmechị na ịtụ alo   
 Nkwado ụmụ nwaanyị  bi n’ime obodo bụ otu ụzọ pụtara ihe a ga-esi wee kpochapụ agwa ruru unyi, 
kwudosike n’ikwalite ezinaụlọ ruo n’ọha obodo. N’ihi nke a, onye nchọcha tụtara alo ndị a:   

1. Ụmụ nwaanyị  bụ nke a ga-enye oke n’ebe ịgụ akwụkwọ na ịsonye igwe mgbasa ozi dị, maka inweta 
amamiihe n’ụzọ dị icheiche ha ga-esi wee kwalite onwe ha na ọha obodo.  

2. A ga-ahazi ọgbakọ ebe a ga-anọ mee ka ụmụnwoke nwee nchegharị nleda anya na akpamoke ha 
na-enye ụmụ nwaanyị  ma hụta uru ha bara n’ezinaụlọ.  

3. Mmadụ dị icheiche, otu enyemaka na ndị gọvmenti ga-ahụ na e mere ka ụmụ nwaanyị  mara ụzọ dị 
icheiche ha ga-esi anata nkwado ma mekwa ka ọ dị ire.  

4. Omenala, ọdịnala, nkwenye na ekpemekpe niile naenye ụmụ nwaanyị  mkpagbu bụ nke a ga-
ekpochapụ.  

5. Otu ụmụ nwaanyị  dị icheiche ga-agba mbọ ijikọta onwe ha ọnụ iji kwụdosike n’akamgba chere ha 
n’ihu.  

6. Ndị gọvmenti ga-ewepụta ihe ọmụmụ/ọzụzụ dị icheiche tụmadị ọrụ aka, iji mee ka ụmụ nwaanyị  
kwụdosike n’iwulite akụnụba.   

